Kærleikskúlan er ótrúlega fallegt fyrirbæri.......og í raun magnað að hún skyldi líta dagsins ljós í miðju góðærinu þegar mörg gildi okkar biðu skipbrot. 

En hann er seigur kærleikurinn og nú síðast komst hann á blað á þjóðfundinum sem var haldinn í Laugardalshöll 14.nóvember og ég var þeirrar gæfu aðnjótandi að fá að vera með í að undirbúa. Þar komu saman 1500 einstaklingar,  þverskurður af þjóðinni til að velja hvaða gildi við viljum hafa að leiðarljósi í samfélaginu og þá framtíðarsýn sem við sjáum fyrir okkur á Íslandi.  

Gildin sem voru valin voru heiðarleiki, virðing, jafnrétti, réttlæti, ábyrgð, frelsi og  kærleikur ......já kærleikurinn komst á blað - mér fannst það alveg magnað.
Og þegar kom að því að láta sig dreyma um framtíðina og velja 9 stoðir undir þá framtíðarsýn þá voru velferð og jafnrétti þar á meðal.
Framtíðaróskir fyrir velferðina hljómuðu til dæmis svona:
Ókeypis heilbrigðiskerfi og öflugt velferðarkerfi með áherslu á forvarnir og úrræði með vellíðan og hamingju í stað efnishyggju að leiðarljósi.

Mannlegt samfélag með góðri heilbrigðisþjónustu og öflugum forvörnum. Minnihlutahópar njóti stuðnings og allir beri ábyrgð á eigin heilsu.

Framtíðaróskirnar fyrir jafnrétti hljómuðu til dæmis svona:
Jafnrétti felst í að á Íslandi búi allir við mannréttindi og virðingu, að réttindi barna séu virt og að öllum séu tryggð lífvænleg og örugg skilyrði.

En það sem stóð líka upp úr á þessum þjóðfundi var sá andi sem þar ríkti sem eftir alla baráttuna og reiðina sem ríkt hefur á landinu að undanförnu var kraftaverki líkast......

og hvernig var sá andi.....jú það var kærleiksandi.....og hann skapaðist af því að fólk var komið saman til að leita lausna frekar en að ræða vandamál, hugsa um það sem sameinar okkur frekar en sundrar, hugsa um hvað það vill gefa, skapa og skilja eftir sig frekar en hvað það vill taka. 

Já svei mér þá ef kærleikurinn er ekki að koma sterkur inn núna. 

Mér þykir sérstaklega vænt um að fá að standa hér í dag því kærleikurinn sem þessari kúlu fylgir er sérstaklega beint til fatlaðra barna. 

En tilgangurinn með sölu Kærleikskúlunnar er að auðga líf fatlaðra barna og ungmenna, með því að efla starfsemi Reykjadals. Gera þannig fleirum mögulegt að njóta þar ævintýra tilverunnar í hópi með jafnöldrum - eignast vini og dýrmætar minningar.

Lára  dóttir mín sem er tíu ára er eitt af þessum heppnu börnum. Hún er greind með ódæmigerða einhverfu auk þess að vera með gullkort í athyglisbrests og ofvirnki klúbbnum eins og læknirinn hennar orðaði það svo skemmtilega. 

En Lára dóttir mín  er fyrst og fremst fiðrildi með ljósar krullur sem lýsa upp heiminn. Næm og opin, forvitin og glöð, klár og skemmtileg.
 “Mamma - Ég elska lífið” var uppáhaldssetning Láru þegar hún var lítil en þegar hún stækkaði og fór í skóla og kröfurnar fóru að aukast og hún fór að gera sér grein fyrir að hún væri öðruvísi en aðrir og átti erfitt að skilja þetta tungumál sem “normal” lífið gengur oft útá. Þá fór að brotna undan henni og hún fór að hengja hausinn eins og deyjandi túlipani og fór að tuldra fyrir munni sér í tíma og ótíma “fyrirgefðu....fyrirgefðu mamma”.
Og mamman fór á fullt til að leita leiða til að styrkja barnið sitt og eitt það albesta var þegar ég  uppgötvaði  Reykjadal......

Lára hafði einmitt séð dans og söngvamyndina Regínu sem er tekin upp í götunni okkar í gamla Vesturbænum og fékk óstjórnlegan áhuga á því að fara í sumarbúðir....en þær koma mjög við sögu í myndinni. Ég reyndi að eyða þessu tali því ég vissi að hún var ekki á leið í neinar sumarbúðir....ekki hún sem fær ekki að fara ein út fyrir hússins dyr, ekki hún með allar sínar sérþarfir...og ég vissi líka að ef hún færi þá myndi það sem hún sá fyrir sér sem draum,  fjlótt breytast í martröð......en þá var mér sagt frá Reykjadal.

Við prófuðum fyrst eina nótt í helgardvöl að vetri til að æfa okkur og ég var alveg gapandi yfir þeiri aðstöðu sem þarna hefur verið komið upp og þeim mannauð sem þarna býr í frábæru starfsfólki. Enda gekk þessi tilraun frábærlega. 

Þið takið kannski eftir að ég sagði við prófuðum.....ég fór sko ekki með ...en svona rennur maður saman við börnin sín...sérstaklega ef þau eru fötluð. Lára gerir sér alveg grein fyrir þessu enda þegar  sumarið kom sagði hún við mig...mamma mín þú verður bara að venja þig við tilhugsunina um að ég fari aðeins í burtu...ég hlakka bara til....ég þarf frí...þú ert alltaf ofan í mér.

Og hún fór í heila viku í Reykjadal og kom tvíefld til baka, algjör sigurvegari. Og nú í sumar var hún svo í tvær vikur og sagði við mig...mamma ég er svo vinsæl í Reykjadal að þær rífast um mig fóstrurnar.

Það að geta notið sín á sínum eigin forsendum á þennan hátt hefur átt stóran þátt í því að hún er búin að taka gleði sína á ný.....og farin að segja aftur uppáhaldssetninguna sína frá því hún var lítil... Mamma...ég elska lífið

Og það er mér gleðiefni að fá að afhenda 

Emblu Ágústsdóttir kúluna í ár.

Embla hefur á engan hátt látið hreyfihömlun sína hindra sig í að lifa lífinu til fulls og ná háleitum markmiðum sínum í námi og starfi. Með því að miðla af reynslu sinni og lífssýn hefur hún unnið að því að breyta viðhorfum til fatlaðra og fengið fólk til að skilja að þó að hreyfihömlun sé sannarlega áskorun þá sé hún ekki endilega hindrun eða afsökun. 
Í bókinni  Fyrirgefning og sátt sem Skálholtsútgáfa gefur út fyrir þessi jól er grein eftir Emblu þar sem hún fjallar um mikilvægi þess að hafa trú á eigin getu og að taka ábyrgð á því samfélagi sem við lifum í.
Þú ert dýrmæt fyrirmynd Embla ...gjörðu svo vel.

